
Ụmị edemede 

Asụsụ bụ ihe dị ndụ, dị omimi, ma na-anwụkwa anwụ. N'ime ọtụtụ asụsụ e nwere n'ụwa, 

naanị ole na ole ka e ji arụpụta ihe a na-ahụ anya. Nke a apụtaghị na o nwere asụsụ ka ibe ya 

mma, kama, ọ na-egosi na asụsụ ndị ahụ etoruela ogo iji ha na-egbo mkpa. Edemede a 

gbadoro ụkwụ n'ịchọpụta adịmike asụsụ Igbo ndị zoro ezo na ịkwalite ha ruo ogugo iji ha na-

egbo mkpa dị iche iche na ndụ mmadụ. Ngwa ọrụ e jiri mee nchọcha a bụ ilu Igbo ise. Site na 

nkọwa na ntụcha ilu ise ndị a tụlere na nchọcha a, a chọpụtara na asụsụ Igbo nwere adimike 

miri emi zoro ezo nke naanị ndị Igbo ga-achọpụta ma kwalite maka igbo mkpa dị iche iche. 

Okpụrụkpụ okwu: Adịmike, asụsụ, zoro ezo, rụpụta, ọrụ 

 

 

Okwu mmalite 

Asụsụ bụ otu n'ime ngọzi agbụrụ dị iche iche nwetara site n'okike ụwa. Ọ nweghị agbụrụ na-

eketeghi oke nke ha. Nke a pụtara na agbụrụ ọ bụla nwere asụsụ nke ha nwe n'onwe ha. E 

nwere ike ịkpọ asụsụ dị otu a asụsụ aka mkpa nke agbụrụ ahụ. Ajụjụ bụzi, gịnị mere na onye 

kere mmadụ sitere n'okike ụwa nye agbụrụ ọ bụla asụsụ nke ha? Nke a bụ niihi na o nwere ihe 

omimi dị n'asụsụ nke bụ na agbụrụ ọ bụla chọpụtara ya ga-esite na ya bụrụ akwaa akwụrụ. 

Ụfọdụ n'ime nchọpụta dị iche iche ndị ọkaasụsụ dị iche iche merela na-egosi na asụsụ bụ otu 

n'ime onyinye akọrọngwa/ọnatarachi mba dị iche iche nwetere site n'okike dị ka ihe ndị a na-

egwupụta n'ala; ola edo, ola ocha, kool, dayamọnd ụdị mkpụrụ osisi dị iche iche nakwa 

mmanụ a na-egwupụta n'ala. Ọtụtụ n'ime onyinye ndị a abụghị ihe achọpụtara mgbe mba ma 

ọ bụ agbụrụ ndị ọ dị be ha malitere kama ọ bụ dị ka oge na-aga ka a chọpụtara ihe ndị a wee 

malite tinye anya na oge na ha iji mee ka ha bụrụ ụzọ e si egbo mkpa mmadụ. Ima atụ: Na 

Naijiria, ịkọ ọrụ ugbo bụ otu ihe e jiri mara ya wee rue mgbe a chọpụtara na mmanụ dị n'ala 

Naijiria. Mgbe e mesiri nchọpụta a, e tinyere anya nke ọma na ya wee chọpụta na e nwere ike 

isite na ya wee na-enyere ndụ aka. Nke a meziri ka e site n'ụzọ dị iche iche kwado ọrụ 

igwuputa mmanụ n'ala Naijiria. O doro anya na mmanụ a na-egwuputa na Naijiria mere ka 

ọnọdụ akụnaụba gbanwee ma bawanye n'ụdị puru iche nke mere na n'oge ahụ Naijiria bụ 

ogaranye amaghị ihe o ji ego eme. 

 

N'otu aka ahụ, asụsụ nwere adịmike dị egwu zoro ezo nke mere na mba ole na ole 

chọpụtagoro ya anaghị ele anya n'azụ n'ịkwalite nakwa iji asụsụ ha rụọ ọrụ. Ọ bụghị naanị na 

mba ndị a na-asụgbunye ego pụrụ iche n'asụsụ ha iji ya rụọ ọrụ naanị n'obodo ha, kama ha na-

eme nke a iji mee ka asụsụ ha na-agbasa na mba ndị ọzọ. O doro ewu na ọkụkọ anya na ụfọdu 

n'ime mba ndị a e burula asụsụ ha na-aga mba ndị ọzọ dị iche. Ha eguzowela ebe a na-amụ 

asụsụ ha n'ụlọ akwụkwọ dị elu dị iche iche niihi na ha matara ike dị n'asụsụ nke ndị ọzọ na-

amatabeghị. Ha na-eme nke a site n'itinye ihe ịtụ akpịrị dị iche iche iji mee ka ndị ọzọ nwee 

mmasị ịmụ asụsụ ha. Ha na-ewepụta ọkpụrụkpu ego pụrụ iche iji wue ebe a ga-anọ na-amụ 

asụsụ ndị a; ha na-ezite ndị be ha mụrụ maka asụsụ ha nke ọma ikuzi asụsụ ha n'ụlọ akwụkwọ 

ndị a; ha na-ezite akwụkwọ ọgụgụ dị iche iche tinyere akọrọngwa nkuzi dị iche iche maka 

ikuzi asụsụ ha. N'ụfọdụ mahadum ebe eguzoberela nkuzi asụsụ ndị a, naanị akwụkwọ ha 

nwere e ji amụ asụsụ ha karịrị akwụkwọ niile mahadum nwere e ji amụ ihe ọmụmụ dị iche 

iche dị n'oba akwụkwọ. Nke a gosiri na ha ma ihe ha na-eme tinyekwara na ha maara na tupu 

ihe ọ bụla amịta ezigbo mkpụrụ na ọ ga-ewe oge, ego, nkwado na nchukwa pụrụ iche site 

n'aka ndị chọrọ irite uru dị na ya.  

 

Nkọwa ọkpụrụkpụ okwu ụfọdụ 

Mkpụrụokwu a bụ ‘adimike’ pụtara ihe mịrị emi, zoro ezo, nke bụ na agaghị ama na ihe dị otu 

ahụ dị rue mgbe a chọpụtara ya. Ọ bụghị ihe a na-ahụ anya ma ọ bụ ihe sere elu nke onye ọ 

bụla nwere ike ịhụta ozigbo. E ji adịmike akọwa asụsụ niihi na asụsụ dị ka akị nke e si na 

nkwụ ewepụta. Ọ bụrụ na e tiwaghị akị, a gaghị ama na o nwere ihe bara uru dị n'ime ya e 

nwere ike ịta ata ma werekwa ya gboo nkpa ndị ọzọ. Itiwa akị n'onwe ya abụghị ihe dị mfe. Ọ 

bụ ihe siri ike na-ewe oge, mana mgbe a chọpụtara ụrụ ọbara, e jiri okwute na-etiwa ya. Dịka 

oge na-agakwa a rupụtara igwe na-eti akị n'ebe ụfọdụ taa nke mere ka e nwee ike i na-enweta 

akị e ji emeputa ụdị mmanụ dị iche iche. 

 

Asụsụ bụ ụzọ mmadụ na ibe ya si enwe mmekọrịta. E wezuga asụsụ, ndụ a na-ebi n'ụwa 

agaghị enwe isi. Ọ bụ ụda nke mmadụ na-emeputa nke nwere nghọta site na nkwekọrịta nke 

ọhanaeze nwe ya (Crystal, 1971:175). Ụfọdụ ndị ọkammụta kwenyere na asụsụ nwere ihe 

omimi dị n'ime ya nke nwere ike iwetara ndị nwe ya ọganiru pụrụ iche. 

 

Adịmike asụsụ mbụ (Asụsụ nne) 

Nchọpụta dị iche iche e merela na-egosi na asụsụ bụ akọrọngwa pụrụ iche e nwere ike iji 

meputa ihe a na-ahụ anya. Ufọdụ ndị ọkammụta kwekọrịtara na o nweghi mba ga-enwe 

ezigbo mmepe n'ejighi asụsụ ha (Mazrui & Mazrui (2002). Duara (2014) nyere ọmụmaatụ 

mba ndị a dịka ndị ji asụsụ ha wee na-aga n'iru n'ihe gbasara agụmakwụkwọ n'ogo dị iche 

iche nakwa mgbasa ozi -Philippines, Mexico, Wales, Canada, Russia, Yugoslavia na Japan. 

Otu ihe doro anya gbasara asụsụ bụ na mgbe ọ bụla a na-akụzi ma na-amụ otu asụsụ, asụsụ 

ahụ ga na-eto na-abawanyekwa niihi na asụsụ dị ndụ. Ọ bụrụ na a na-echukwa asụsụ site n'ịsụ 

ya nakwa ịkwado ya n'ụzọ niile, asụsụ ahụ ga na-eto otu o kwesiri ma ọ bụrụ na ahapụ asụsụ 

ghara ịkwado ya na ichukwa ya, ọ ga-amalite ịlaghachi azụ ma nwụzii pịị. Adịmike ndị ọzọ 

achọpụtara gbasara asụsụ gụnyere ndị a: 

1. Asụsụ a mụnyere mmadụ na ya nke onye ahụ na-asụkwa nke ọma na-enye onye na-asụ ya 

akara nhụbaama nke na-egosi na o nwere ebe onye ahụ siri pụta ụwa. Asụsụ mbụ mmadụ na-

enye aṅụrị, na-emekwa ka obi rue onye na-asụ ya ala niihi na ọ na-asụ asụsụ dị n'ọbara ya nke 

ọ maara nke ọma. 

2. Asụsụ mbụ mmadụ na-enyere ya aka ịghọta ihe a na-ekwu nke ọma mgbe e ji ya akụzi ihe. 

Nchọpụta ndị e merela gosiri na ụmụaka ndị e ji asụsụ mbụ ha kụziri ihe na-eme nke ọma 

karịa ndị e ji asụsụ nke abụọ wee kụziri ihe (Mzamane, Saadwi & Ngugi, 2000:2). N'aka nke 

ya, Ijeoma (2002:52) sị na e nwere ike ịkwalite asụsụ ọ bụla rue ogo iji ya mụọ maka nka na 

ụzụ tinyere ihe gbasara imeputa akọrọngwa dị iche iche e ji enyere ndụ aka mana nke a bụ ma 

ọ bụrụ na ndị nwe asụsụ ahụ kwado ma tinye uchu n'ịkwado ya. 

3. Dị ka Ezikeojiakụ (2007:114) si kọwa, asụsụ nne na-enyere mmadụ aka ichemi echiche ime 

nke ọma. Ya mere na ịkụzi ihe gbasara nka na ụzụ kwesiri ka e were asụsụ mbụ kụzie ya ka 

ndị a na-akụziri ya wee ghọta ihe a na-akụzi nke ọma iji wee chemie echiche ime maka iji ya 

rụpụta ihe a ga-eji na-egbo mkpa (Fafunwa 1975). Nchọpụta ndị kwadoro na asụsụ nne nwere 

ike ime ka ndị e ji ya akụziri ihe na-eme nke ọma ma ọ bụ dị gara gara n'iche echiche gụnyere 

ndị a: 

Nchọcha nke a kpọrọ, The native American language research 

Nchọcha nke a kpọrọ, The university of Bradford research 

Nchọcha nke a kpọrọ, The Ife six years primary project 

Nchọcha nke a kpọrọ, The Swahili research 

 

4. Asụsụ na-enye ndị nwe ya ma na-asụkwa ya nke ọma nkwuwa okwu pụrụ iche na anya ike 

ikọwapụta ebumnobi ha nke ọma na-amaghị jiji ma ọ bụ tụba egwu ọ bụla. 

5. E nwere ihe ndị a na-ahụ anya na-akwado na o nwere ihe jikoro ahụ ike, ọdịmma na 

ọganiru mmadụ na asụsụ nne. A chọpụtara na mmadụ ịsụ asụsụ mbụ na-eme ka onye na-asụ 

ya na-enwe mmetụta dịka onye ahụ zuru oke nke obi ruru ala. Nke a bụ eziokwu niihi na 

mgbe mmadụ na-asụ asụsụ abughị nke e jiri zụlite ya, ọ ga na-eme mgbakọ na mwepụ 

banyere mkpụrụokwu nke ọ ga-ewebata ga-adaba n'ihe ọ na-ekwu. Nke a na-apụtakarịcha ihe 

mgbe onye ahụ nọ n'etiti ndị na-asụ asụsụ dịka asụsụ nke abụọ. Mana ọ bụrụ asụsụ mbụ ka 

onye ahụ na-asụ ọ gaghị na-enwe nhịahụ ọ bụla gbasara mkpụrụokwu nke ga-adaba na nke 

agaghị adaba mgbe ọ na-ekwu okwu. Ọ bụrụ na onye njem gaa obodo dị anya, ebe a na-asụ 

asụsụ ọzọ abụghị nke ọ maara nke ọma, onye ahụ ga na-aga ka onye egwu na-atụ. Ọ bụrụ na 

onye njem a ahụ onye na-asụ asụsụ ya, ọ ga-enye ya ọṅụ pụrụ iche niihi na ọ hụla onye ga-

aghọta ya nke ọma ma nyere ya aka ịmata ọtụtụ ihe banyere ebe ọ bịara njem. 

 

Iji nkọwa iIu ndị e webatara n'edemede tụnyere adịmike asụsụ 

Ilu ndị atụlere n’edemede a gụnyere ndị a: 

1. Nkụ dị na mba na-eghere mba nri. 

2. Mmiri dọ n'eju dọọrọ nwa nkịta. 

3. Onye arachaghị ọnụ ya, ụgụrụ arachaara ya. 

4. Onye kpọọ ọba ya mkpọkọrọ, agbataobi ewere ya kpoo ahịhịa. 

5. Onye kwe, Chi ya ekwe.  

 

A ga-akọwa ma tụlee ilu ndị a n'otu n'otu iji gosi ka ha siri metụta adịmike asụsụ Igbo.  

Ilu nke mbụ  

Nkụ dị na mba na-eghere mba nri   

Nke a pụtara na ihe ọ bụla mmadụ nwere na-ezuru ya. Ihe ọ bụla mmadụ nwere bụ chi 

ya nyere ya; onye ahụ nabata ya ma jikwaa ya nke ọma, ọ baara ya nnukwu uru. Ọ bụrụ na a 

tulee ilu a dịka o siri metụta isiokwu edemede a, ọ pụtara na asụsụ dị ka nkụ dị na mba nke 

na-eghere mba nri. Asụsụ bụ ihe mba ọ bụla nwere. Ọ bụ ngozi ma ọ bụ ọnatarachi nke 

agbụrụ niile dị n'ụwa nwegbadoro. Agbụrụ ọ bụla jiri ya rụba ọrụ na-erite uru pụrụ iche dị na 

ya. N'aka nke ọzọ agbụrụ ọ bụla leghaara asụsụ ha anya, dị ka mmadụ ileghara ihe o nwere 

anya were ihe onye ọzọ na-achọ igbo mkpa nke ya. Nke bụ eziokwu bụ na o nwere uru asụsụ 

ọ bụla na-abara ndị nwe ya nke asụsụ ọ bụla ọzọ agaghị abara ha. 

 

Ilu nke abụọ  

Mmiri dọ n'eju, dọọrọ nwa nkịta   

Ilu a pụtara na ihe ọ bụla mmadụ kwesiri ime, ma o meghi ya, ihe ahụ ga na-eche ya. Oke na 

ọrụ ọ bụla dịiri mmadụ ga na-eche ya rue mgbe o mere ya. 

Ka ilu a sịrị metụta adịmike asụsụ bụ na, ọrụ itinye asụsụ n'ọrụ na ichukwa ya dịịri ndị nwe 

asụsụ ahụ. Ọ bụghị ihe onye ọzọ ma ọ bụ agbụrụ ọzọ ga-emere agbụrụ ọzọ. Agbụrụ ma ọ bụ 

mba ọ bụla chọrọ irite uru n'adịmike asụsụ ga-eji aka ha tinye asụsụ ha n'ọrụ. Dị ka nchọpụta 

ụfọdụ e mere siri kọwaa, mba ndị maliterela iji asụsụ gbọọ mkpa bụ ndị ji asụsụ ha na-eme 

ihe mba ndị ọzọ ka ji asụsụ nke abụọ eme. Ilu a na-eme ka o doo anya na iji adimike asụsụ 

rupụta ọrụ ma ọ bụ gbọ mkpa dị iche iche ga-abụ ihe ga-ekwe omume naanị mgbe ndị nwe 

asụsụ n'onwe ha jiri aka ha chọpụta uru asụsụ ha bara ma tinye ya n'ọrụ n’echeghi ka ndị ọzọ 

meere ha ma ọ bụ bagide ha ime ya. 

Ilu nke atọ  

Onye arachaghị ọnụ ya, ụgụrụ arachaara ya 

Ilu a pụtara na onye na-emeghị ihe o kwesịrị ime ga-enweta ọghọm ga-esi na ya pụta. Mgbe 

mmadụ hapụrụ ime ihe o kwesịrị ime mgbe o kwesịrị ime ya, onye ahụ ga-adị njikere ịnata 

ntaramahụhụ ga-esite na-emeghị ihe ahụ ọ kwesịrị ime. Ilu a metụtara isi okwu edemede a 

niihi na dị ka a kọwara na mbụ, ọrụ ịkwalite asụsụ bụ ndị nwe asụsụ ahụ ka ọ dịịrị. Ọ bụrụ na 

ndị nwe asụsụ leghara ma ọ bụ hapụ ịkwalite asụsụ ha, ọ ga-eme ka asụsụ ahụ ghara ito eto 

ma ya fọdụ ịba uru ọ bụla. Ọ bụghị naanị nke a, nke ka njọ bụ na asụsụ ahụ nwere ike ịnwụ 

ma ọ bụrụ na e nweghị ndị na-echukwa ihe gbasara ya.  

 

Nke a bụ eziokwu niihi na a chọpụtala na o nweela asụsụ ndị nwụrụ anwụ ma nwekwa ndị na-

akwado ọnwụ. Asụsụ ndị nwụọrọla anwụ bụ asụsụ ndị nwe ha ejighị kpọrọ ihe. Ọ bụ asụsụ 

ndị nwe ha echeghị na ha bara uru ọbụla; niihi ya, ha agbaghị mbọ ọ bụla iji kwalite ma ọ bụ 

tinye asụsụ ndị ahụ n'ọrụ. Ndị nwe asụsụ ndị ahụ nwụrụ anwụ bụ ndị ahụghị asụsụ ha n'anya; 

ndị ji asụsụ ọzọ dochie anya asụsụ nke ha. Na asụsụ otu agbụrụ nwụrụ apụtaghị na o 

nwekwaghị onye si n'agbụrụ ahụ pụta dị ndụ, kama ihe ọ pụtara bụ na ndị niile si n'agbụrụ 

ahụ pụta bụzị ndị enweghị asụsụ nke bụ nke e jiri mara ha bụ nke ha kpọmkwem. Ha dị ndụ, 

na-enwe mmekọrịta, ha na agbụrụ ndị ọzọ mana ọ bụzịghị asụsụ mbụ ha ka ha ji eme nke a 

kama ọ bụ asụsụ nke abụọ ka ha ji enwezi mmekọrịta ha niile. Agbụrụ ọ bụla asụsụ ha nwụrụ 

bụ nnukwu ihe ọghọm na ihere dịrị ndị ahụ. Ya mere na e jighi ihe kpọrọ ihe nke otu agbụrụ 

nwere ike ime ka asụsụ ha nwụọ. Asụsụ ịnwụ apụtaghị na ndị nwe asụsụ ahụ anwụchaala ma 

ọ bụ  na ha anakwaghị ekwu okwu ma ọ bụ enwe mmekọrịta kama ọ pụtara na ha e jirila 

asụsụ ọzọ dochie anya asụsụ nke ha. Ilu a na-egosi na mba ọ bụla ma ọ bụ agbụrụ ọ bụla 

chefuru asụsụ ha site na-ejighị ya kpọrọ ihe ga-etufu akara nhụba ama chi ha nyere ha.  

 

Ilu nke anọ   

Onye kpọọ ọba ya mkpọkọrọ, agbataobi ewere ya kpoo ahịhịa  

Ilu a bụ onye kpọọ ọba ya mkpọkọrọ, agbataobi ewere ya kpoo ahịhịa, pụtara na ọ bụrụ na 

mmadụ ejighi ihe o nwere kpọrọ ihe, ndị ọzọ ga-enyere ya aka mebie ya. Ọ pụtara na mgbe ọ 

bụla onye nwe ihe akwanyereghi ihe o nwere ugwu, ọ bụghị ndị ọzọ ga-akwanyere ihe ahụ 

ugwu. Nkọwa a metụtara isiokwu a na-atụle n'edemede a niihi na asụsụ bụ ihe ndị nwe ya 

kwesiri ikwanyere ugwu, were ya ka ihe dị ebube agaghị eji gwuri egwu. Ọ bụrụ na ndị nwe 

asụsụ ejighi aka ha kwanyere asụsụ ha ugwu, ndị ọzọ ga-enyere ha aka tufuo ugwu asụsụ ahụ. 

Nke a na-arụtụ aka na ugwu na nsọpụrụ asụsụ ọ bụla ga-enwe ga-esite n'aka ndị nwe asụsụ 

ahụ. Ọ bụ ndị nwe asụsụ ga-ekwu ka ndị ọzọ ga-esi were asụsụ ahụ. Ọ bụrụ na ndị nwe asụsụ 

na-ahụta asụsụ ha dị ka adịgboroja ma ọ bụ nke na-abaghị n'ihe, mara na ndị ọzọ ga-eji asụsụ 

ahụ mee ihe egwuregwu.  

Ọ bụrụ na e lee anya ka ndị Bekee si were asụsụ ha, a ga-ahụ na ha na-akwanyere asụsụ ha 

ugwu pụrụ iche nke mere ka ha na-asụgbunye okpụrụkpụ ego iji mee ka ọ na-aga n'ihu. Ha 

sitere n'ụzọ dị iche iche na-agosipụta ugwu ha na-akwanyere asụsụ ha: ha mere ka ọ bụrụ iwu 

na mba niile ha na-achị, ga-amụta asụsụ ha ma ha chọọ irite elele n'aka ha; ha na-enye ndị 

niile mere nke ọma  n'asụsụ ha ihe ịgba ume dị iche iche mgbe a malitechara imụ asụsụ Bekee 

n'ala Igbo; e mekwara ya ka ọ bụrụ iwu na onye na-emeghi nke oma n'ule asụsụ Bekee agaghị 

agafe n'ogo agụmakwụkwọ ọzọ; ha gbara mbọ hụ na a na-enye ọmụmụ asụsụ Bekee oge pụrụ 

iche nke mere na asụsụ Bekee bụ otu n'ime ihe ọmụmụ a na-ebu ụzọ eme n'ụtụtụ ọ bụla iji hụ 

na ụmụ akwụkwọ ejighi ya egwu egwu. Ugwu na nsọpụrụ niile ndị ọcha na-enye asụsụ ha 

mere ka agbụrụ ndị ha na-achị chee na asụsụ Bekee bụ asụsụ pụrụ iche ma nwekwaa ugwu 

karịa asụsụ nke ha bụ ndị a na-achị achị. Mgbe ndị ocha chọpụtara na ọgwụ ha ji asụsụ ha 

https://www.nigerianjournalsonline.com/index.php/ACHARA/issue/view/549


 ACHARA: JONALU NKWALITE ASUSU IGBO:Vol 1, No 1 (2018) 

 

                                                                                          5 
 

agba ndị ha na-achị na-arụ ọrụ, ha gara n'ihu ịkpọ asụsụ ndị ha na-achị aha mkparị dị iche 

iche iji gosi na ọ bụ naanị asụsụ ha bụ ezigbo asụsụ. Ndị Igbo n'onwe ha siteziri n’ejighi ihe 

kpọrọ ihe wee nyere ndị Bekee aka, ha wee were asụsụ ha ka ihe enweghi uru ọ bara. Ka ọ dị 

taa, ndị Igbo na-ewere onye anaghị asụ Bekee ka onye amaghị akwụkwọ. 

 

Ilu nke ise  

Onye kwe, chi ya ekwe  
Ilu a na-egosi na ihe mmadụ kwenyere na ya na ihe ahụ ga-adị ka nkwenye ya siri dị. Ọ bụrụ 

na mmadụ ekwenyeghi n'ihe ọ na-eme, ihe ahụ agaghị amịta mkpụrụ. Iji ilu a tụlee isiokwu a 

na-eleba anya na ya pụtara na ihe gbasara ịchọpụta adịmike asụsụ na iji ya rụpụta ihe a na-ahụ 

anya bụ ndị Igbo ka ọ dị n'aka. Ọ bụrụ na ndị Igbo kpebie na asụsụ ha bara uru ma kwesi 

nsọpụrụ, o nweghi ihe ọ bụla ga-eguzogide ha ma ọ bụ gbaghaa nkwenye ha. Ọ bụrụkwanụ na 

ha hụta asụsụ ha ka nke abaghị n'ihe nke ekwesighikwa ichukwa echukwa, mara na otu ahụ ka 

ọ ga-adịrị ha. Ndị kwenyere na asụsụ ha dị ebube, kwesi nsọpụrụ na ikwado ya n'ụzọ abụla 

ụzọ, ji asụsụ ha aga n'ihu ma na-arụpụta ọrụ dị ịche iche, mana ndị ekweteghị na asụsụ ha 

bara uru ọ bụla e nweghi uru ha si n'asụsụ ha erite ma ya fọdụ iji ya gboo mkpa dị iche iche. 

 

Site na nkọwa na ntule ilu Igbo ndị e mere n'elu, o doro anya na asụsụ bụ ihe dị omimi ma 

nwee ike zoro ezo. Niihi na adimike asụsụ abụghị ihe sere elu ma ọ bụ ihe ghe oghe onye ọ 

bụla nwere ike ihụ anya, ọ na-esiri otụtụ agbụrụ ike tụmadị agbụrụ Igbo, ịghota ka asụsụ si 

arụ ọrụ na ihe kpatara a ga-eji kpachapụrụ ya anya pụrụ iche. Adịmike asụsụ bụ ihe naanị ndị 

ghọtara ya ga-enwe ike itinye ihe ọ bụla (karịsịa ego na oge) n'ime asụsụ ha iji mee ka ọ mịta 

mkpụrụ ha ga-eji na-egbo mkpa dị iche iche. Dịka arụtụrụla aka na mbido, asụsụ dị ka 

mkpụrụ akwụ nke e nwere ike isite na ya nwete ihe ndị ọzọ dị iche iche. Nke bụ eziokwu bu ọ 

bụghị ihe a na-enweta uru ya ngwangwa, kama ọ bụ ihe na-ewe oge, nnukwu ego nakwa 

ntachi obi. Ihe ọ ga-eji wee oge na ntachiobi dịka o si metụta ndị Igbo bụ niihi na o nweela ka 

ndị Igbo si ahụta asụsụ ha (nleda anya). Ya bụ na ihe mbụ a ga-eme bụ na a ga-ebugodu ụzọ 

kpọghachite akọ na uche ndị Igbo azụ site na mgbasa ozi dị iche iche iji mee ka ha ghọta 

n'eziokwu na asụsụ ha bara uru ma nwekwaa ike ịrụ ọrụ ọ bụla asụsụ Bekee na-arụ. Ihe ọ bụla 

a na-eme eme, a chọrọ ka ọ mịta ezigbo mkpụrụ kwesiri ka etinyere ya oge na ndidi. Iji maa 

atụ, ọ bụghị ihe asụsụ Bekee bụ taa ka ọ bụ ihe dị ka afọ iri ise gara aga. Ọ bụ ike ndị nwe 

asụsụ Bekee chọpụtara na asụsụ nwere mere na ha eleghi anya n'azụ n'ihe gbasara isite n'ụzọ 

dị iche iche na-eme ka ndị ji asụsụ ha eme ihe na-abawanye ka chi na-efo.  

 

Mmechi na Aro    

Edemede a emeela ka amata na o nweghi ihe mba ma ọ bụ agbụrụ ọ bụla nwere ike ịbụ ma ọ 

bụghị site n'asụsụ ha. A na-ekwusi ike site n'ederde a, na asụsụ agbụrụ ọ bụla zuuru ha iji 

gboo mkpa o bụla ha nwere. Nke a apụtaghị na ha agaghị amụta asụsụ ọzọ ọ bụla ha chọrọ, 

kama a na-eme ka a mara na asụsụ agbụrụ nwe n'onwe ya tozuru etozu ka e were ya na-eme 

ihe ọ bụla e nwere ike iji asụsụ mee. Ilu niile ewebatara na-egosigbado na asụsụ Igbo zuru oke 

iji ya mebe ihe niile a ka ji asụsụ na-abụghị nke ha eme. A na-atụzi aro ndị e chere na ọ bụrụ 

na etinye ha n'ọrụ na ha ga-enye aka ime ka adịmike asụsụ Igbo bụrụ ihe eji arụpụta ọrụ pụrụ 

iche n'ala Igbo niile: 

1. Ndị Igbo niile ọnụ na-eru n'okwu ga-amalite ịgbasa oziọma gbasara ndị Igbo ihụ asụsụ ha 

n'anya na ịsụ ya n'ala Igbo niile. 

2. Ebe ọ bụ na imerime nime ndị bi n'ime ime obodo bụ ndị enweghi ohere ịgụ akwụkwọ, ọ dị 

mkpa ka e were asụsụ Igbo na-eme ihe niile gbasara ọchịchị obodo na ndọrọndọrọ ọchịchị 

n'ala Igbo niile ka ndị ka n'ọnụ ọgụgụ wee na-esonye nke ọma. 

3. Ka gọvụmenti ma ọ bụ ndị hụrụ asụsụ Igbo n'anya weputa ego kwado ndị ọka asụsụ ndị 

maara nke ekwe na-akụ n'ihe gbasara asụsụ na ntụgharị; ka amalite ịtụgharịnye ihe omụmụ 

niile e ji asụsụ Bekee akụzi n'asụsụ Igbo. A ga-amalite ọrụ ntụgharị a site n'ihe ọmụmụ ndị 

dịkarịsịrị mkpa maka mmepe obodo. Nke a dị nnukwu mkpa bụrụkwa ọrụ e kwesiri ịbagide 

ọsọọsọ n’eleghi anya n'azụ, ebe ọ bụ na o nweela mba ndị a maara maka ha mere nka, ma 

werekwa ya na-aga n'iru taa. 

